
Jude 1Yahuda 1

1 Yahuda ki or se jo Yeshu Masih ka daas aur Yakub ka bhai hai, un bulaye huon ke naam jo
Parmeshwar pita mein priya aur Yeshu Masih ke liye surakshit hain.

2 Daya aur shanti aur prem tumhein bahutayat se praapt hota rahe.

3 He priyo, jab main tumhein us uddhaar ke vishay mein likhne mein atyant parishram se prayatn
kar raha tha, jis mein ham sab sahbhagi hain; to main ne tumhein yah samjhana aavashyak jana
ki us vishwaas ke liye poora yatn karo jo pavitra logon ko ek hi baar saumpa gaya tha.

4 Kyonki kitne aise manushya chupke se ham mein aa mile hain, jin ke is dand ka varnan purane
samay mein pahile hi se likha gaya tha: ye bhaktiheen hain, aur hamare Parmeshwar ke anugrah
ko luchpan mein badal dalte hain, aur hamare adwait swami aur Prabhu Yeshu Masih ka inkaar
karte hain.

5 Par yadyapi tum sab baat ek baar jaan chuke ho, taubhi main tumhein is baat ki sudhi dilana
chahta hoon, ki Prabhu ne ek kul ko Misr desh se chhudane ke baad vishwaas na lane valon ko
naash kar diya.

6 Phir jo rswagdooton ne apne pad ko sthir na rakha varan apne nij nivaas ko chhod diya, us ne un
ko bhi us bheeshan din ke nyaay ke liye andhakaar mein jo sada kaal ke liye hai bandhanon
mein rakha hai.

7 Jis reeti se sadom aur amora aur un ke aas paas ke nagar, jo in ki nai vyabhichari ho gaye the aur
paraye shareer ke peechhe lag gaye the aag ke anant dand mein pad kar drishtaant thahre hain.

8 Usi reeti se ye swapnadarshi bhi apne apne shareer ko ashuddh karte, aur prabhuta ko tuchchh
jante hain; aur oonche pad valon ko bura bhala kahte hain.

9 Parantu pradhaan swargadoot meekail ne, jab Shaitan se Musa ki loth ke vishay mein vaad-vivaad
karta tha, to us ko bura bhala kahke dosh lagane ka sahas na kiya; par yah kaha, ki Prabhu tujhe
dante.

10 Par ye log jin baton ko nahi jante, un ko bura bhala kahte hain; par jin baton ko achetan pashuon
ki nai swabhaav hi se jante hain, un mein apne aap ko naash karte hain.

11 Un par haay! Ki ve kain ki si chaal chale, aur majdoori ke liye bilaam ki nai bhrasht ho gaye hain:
aur korah ki nai virodh karke naash hue hain.

12 Yah tumhari prem sabhaon mein tumhare saath khate-peete, samudra mein chhipi hui chattaan
sareekhe hain, aur bedhdak apna hi pet bharne vale rakhvale hain; ve nirjal badal hain; jinhein
hava uda le jati hai; patjhad ke nishphal ped hain, jo do baar mar chuke hain; aur jad se ukhad
gaye hain.



13 Ye samudra ke prachand hilkore hain, jo apni lajza ka phen uchhalte hain: ye danvadol tare hain,
jin ke liye sada kaal tak ghor andhakaar rakha gaya hai.

14 Aur hanok ne bhi jo aadam se satvi peedhi mein tha, in ke vishay mein yah bhavishyadwavani ki,
ki dekho, Prabhu apne lakhon pavitron ke saath aaya.

15 Ki sab ka nyaay kare, aur sab bhaktiheenon ko un ke abhakti ke sab kamon ke vishay mein, jo
unhonne bhaktiheen hokar kiye hain, aur un sab kathor baton ke vishay mein jo bhaktiheen
papiyon ne uske virodh mein kahi hain, doshi thahraye.

16 Ye to asantusht, kudkudane vale, aur apne abhilashaon ke anusaar chalne vale hain; aur apne
munh se ghamand ki batein bolte hain; aur ve laabh ke liye munh dekhi badai kiya karte hain.

17 Par he priyon, tum un baton ko smaran rakho; jo hamare Prabhu Yeshu Masih ke prerit pahile
kah chuke hain.

18 Ve tum se kaha karte the, ki pichhle dinon mein aise thattha karne vale honge, jo apni abhakti ke
abhilashaon ke anusaar chalenge.

19 Ye to ve hain, jo phoot dalte hain; ye shareerik log hain, jin mein aatma nahi.

20 Par he priyon tum apne ati pavitra vishwaas mein apni unnati karte hue aur pavitra aatma mein
prarthana karte hue.

21 Apne aap ko Parmeshwar ke prem mein banaye rakho; aur anant jeevan ke liye hamare Prabhu
Yeshu Masih ki daya ki aasha dekhte raho.

22 Aur un par jo shanka mein hain daya karo.

23 Aur bahuton ko aag mein se jhapat kar nikalo, aur bahuton par bhay ke saath daya karo; varan us
vastra se bhi ghrina karo jo shareer ke dwara kalankit ho gaya hai.

24 Ab jo tumhein thokar khane se bacha sakta hai, aur apni mahima ki bharpoori ke samhane
magan aur nirdosh karke khada kar sakta hai.

25 Us adwait Parmeshwar hamare uddharkarta ki mahima, aur gaurav, aur parakram, aur adhikaar,
hamare Prabhu Yeshu Masih ke dwara jaisa sanatan kaal se hai, ab bhi ho aur yuganuyug rahe.
Aamin.

